
VERŻJONI ELETTRONIKA
Nagħti l-kunsens tiegħi.

(L.S.)                          GEORGE ABELA
                                 President

31 ta’ Jannar, 2014

ATT Nru. I tal-2014

ATT biex jemenda l-Kodiċi Kriminali, Kap. 9.

IL-PRESIDENT bil-parir u l-kunsens tal-Kamra tad-Deputati,
imlaqqgħa f’dan il-Parlament, u bl-awtorità tal-istess, ħareġ b’liġi
dan li ġej:-

Titolu fil-qosor.

Kap. 9.

1. It-titolu fil-qosor ta’ dan l-Att huwa l-Att tal-2014 li
jemenda l-Kodiċi Kriminali, u dan l-Att għandu jinqara u jinftiehem
ħaġa waħda mal-Kodiċi Kriminali, hawnhekk iżjed ’il quddiem
imsejjaħ "il-Kodiċi". 

Żjieda ta’ 
artikoli ġodda 
mal-Kodiċi.

2. Minnufih wara l-artikolu 251D tal-Kodiċi għandhom
jiżdiedu dawn l-artikoli ġodda li ġejjin:

"Mutilaz-
zjoni tal-
organi 
ġenitali ta’ 
mara.

251E. (1) Kull min, għal raġunijiet li ma
jkunux mediċi, jagħmel operazzjoni jew iwettaq xi
intervent fuq l-organi ġenitali ta’ mara, liema
operazzjoni jew intervent jikkawżaw ħsara fuq l-
organi ġenitali jew iġibu fuq dawk l-organi tibdil
permanenti, ikun ħati ta’ mutilazzjoni furzata tal-
organi ġenitali ta’ mara u jeħel il-piena tal-
priġunerija għal żmien ta’ minn tliet snin sa disa’
snin.

(2) (a) Kull min jinsab ħati ta’
mutilazzjoni tal-organi ġenitali ta’ mara li biha
tiġri l-mewt minħabba biss fin-natura jew fil-
konsegwenzi naturali tal-offiża, u mhux għal xi
kawża aċċidentali li tinqala’ wara, jeħel -

(i) il-piena ta’ priġunerija minn sitt
snin sa għoxrin sena, jekk il-mewt tiġri fi
żmien erbgħin ġurnata li jibdew igħoddu
mill-aħħar nofs il-lejl ta’ qabel id-delitt;

(ii) il-piena ta’ priġunerija minn
erba’ snin sa tnax-il sena, jekk il-mewt tiġri
wara l-erbgħin ġurnata hawn fuq imsemmija,
imma qabel sena li tibda tgħodd bħal ma
jingħad hawn fuq.

(b) Jekk il-mewt tiġri minħabba f’xi
kawża aċċidentali li tinqala’ wara u mhux biss
minħabba fin-natura jew fil-konsegwenzi naturali
tal-operazzjoni jew intervent, l-akkużat, meta
jinsab ħati, jeħel il-piena ta’ priġunerija għal
żmien minn tliet snin sa disa’ snin.

(3) Il-kunsens tal-persuna li fuqha jsiru l-
operazzjoni jew l-intervent ma jiġġustifikax l-
eżenzjoni mill-piena.

(4) Kull min xjentement jonqos milli
jipprova jevita, permezz ta’ lment formali jew b’xi
mod ieħor, mutilazzjoni tal-organi ġenitali ta’
mara, jeħel multa ta’ mhux inqas minn elf euro
(€1,000) u mhux iżjed minn ħamest elef euro
(€5,000) jew priġunerija għal żmien ta’ minn sitt
xhur sa sentejn jew għal multa u priġunerija
flimkien:

Iżda d-dmir li jiġi evitat att bħal dan
għandu jgħodd minkejja kull dmir ta’
kunfidenzjalità.

(5) Għall-finijiet ta’ dan l-artikolu, il-kliem
"operazzjoni" u "intervent" għandhom jinkludu l-
qtugħ, infibulazzjoni jew mutilazzjoni tal-organi
ġenitali.

(6) Kull min jgħin, iħajjar, jagħti parir jew
iħabrek mara sabiex taqta’, tinfibula jew b’xi mod
ieħor timmutila l-organi ġenitali tagħha kollha jew
xi parti minnha, ikun ħati ta’ reat u jeħel, meta
jinsab ħati, il-piena stabbilita taħt dan l-artikolu.

Sterilizzaz-
zjoni 
furzata.

251F. Kull min bl-użu tal-forza, qerq, tixħim
jew theddid, u mhux għal raġuni medika, permezz
tal-kirurġija jneħħi jew jiddiżabilita l-organi
riproduttivi ta’ individwu sabiex iwassal għal
sterilizzazzjoni, mingħajr ma jkun hemm il-
kunsens sħiħ u infurmat ta’ dak l-individwu jkun
ħati ta’ sterilizzazzjoni furzata u jeħel, kemm-il
darba l-fatt ma jkunx jikkostitwixxi reat aktar
gravi taħt xi dispożizzjoni oħra ta’ dan il-Kodiċi,
meta jinsab ħati priġunerija għal żmien ta’ minn
erba’ snin sa għaxar snin.

Żwieġ 
furzat.

251G. Kull min bl-użu tal-forza, tixħim, qerq,
deprivazzjoni tal-libertà, pressjoni mhux kif imiss
jew xi mġiba oħra illegali jew bit-theddid ta’ aġir
bħal dan, iġiegħel lil xi ħadd jiżżewweġ ikun ħati
li jkun ikkawża żwieġ furzat u jeħel, kemm-il
darba l-fatt ma jkunx jikkostitwixxi reat aktar
gravi taħt xi dispożizzjoni oħra ta’ dan il-Kodiċi,
meta jinsab ħati priġunerija għal żmien ta’ minn
tliet snin sa ħames snin:

Iżda kull att li hekk isir li jmur kontra
din id-dispożizzjoni għandu jkun null u mingħajr
effett legali.

Żjieda fil-
piena.

251H. Il-piena għad-delitti msemmijin fl-
artikoli 251 sa 251G, it-tnejn inklużi, għandhom
jiżdiedu bi grad jew żewġ gradi f’kull wieħed
mill-każijiet li ġejjin:

(a) id-delitt twettaq kontra il-
konjuġi jew is-sieħba preżenti jew ta’ qabel,
minn membru tal-familja, persuna li tgħix
mal-vittma jew persuna li tkun abbużat mill-
awtorità tagħha:

Iżda f’dan il-paragrafu "konjuġi"
tinkludi persuna li ż-żwieġ tagħha mal-
akkużat ġie xolt jew ġie dikjarat null;

(b) id-delitt, jew id-delitti relatati,
twettaq jew twettqu ripetutament;

(ċ) id-delitt twettaq fuq persuna
vulnerabbli skont it-tifsira tal-artikolu
208AĊ(2);

(d) id-delitt twettaq fuq jew fil-
preżenza ta’ minuri;

Mgħoddi mill-Kamra tad-Deputati fis-Seduta Nru. 112 tas-27
ta’ Jannar, 2014.

ANĠLU FARRUĠIA
           Speaker

RAYMOND SCICLUNA
Skrivan tal-Kamra tad-Deputati

(e) id-delitt twettaq minn żewġ
persuni jew aktar li aġixxew flimkien;

(f) twettqet vjolenza qabel jew waqt
it-twettiq tad-delitt;

(g) id-delitt twettaq bl-użu jew it-
theddid tal-użu ta’ arma;

(h) id-delitt ikkawża offiża gravi
fiżika jew psikoloġika fuq il-vittma;

(i) l-akkużat kien qabel instab ħati
ta’ delitti ta’ natura simili.

Applikabi-
lità ta’ 
dispożiz-
zjonijiet.

251I. (1) Id-dispożizzjonijiet li ġejjin
jgħoddu għad-delitti taħt l-artikoli 198, u 251 sa
251G, it-tnejn inklużi.

(2) Mingħajr preġudizzju għad-
dispożizzjonijiet tal-artikolu 5, il-qrati ta’ Malta
għandhom ġurisdizzjoni wkoll fuq id-delitti
msemmija meta:

(a) parti biss mill-azzjoni li twassal
għall-eżekuzzjoni tad-delitt twettqet
f’Malta; jew

(b) l-akkużat hu ċittadin Malti jew
hu resident permanenti f’Malta; jew

(ċ) id-delitt twettaq fuq ċittadin
Malti jew fuq resident permanenti f’Malta.

(3) Minkejja kull dispożizzjoni oħra ta’
dan il-Kodiċi jew ta’ xi liġi oħra, fejn id-delitt
jitwettaq fuq persuna li tkun taħt l-età, il-perjodu
ta’ preskrizzjoni għandu jiddekorri mill-ġurnata li
fiha l-vittma tkun tal-età.".

